
“Paría pola mañá e pola tarde xa tiña que ir traballar, 
pois non había quen llo fixera”

Dolores,  unha  muller  da  parroquia  de  Olas,  nada  aló  polo  ano  1923 
pertencía a unha familia pobre, era terceira de 7 irmáns, 6 mulleres e 1 
home. Pasou a infancia ocupándose dos irmáns pequenos e axudando nas 
tarefas  da  casa.  Por este  motivo non foi  á  escola,  privilexio  do que  si 
desfrutaron as 2 irmáns mais novas e, por suposto, o seu irmán varón. A 
medida que foi  medrando,  as  tarefas  foron ampliándose.  Era ela  a  que 
atendía o gando, a que ía cortar ao toxo para estrar a corte, a que sacaba o 
esterco...  Todas estas tarefas, típicas de homes, non conseguiron evitar que 
na súa adolescencia conseguira, de forma autodidacta, aprender as catro 
regras matemáticas e a ler para defenderse na vida.

Á curta idade de 18 anos, casou cun veciño que vivía ao lado da súa casa, e 
co que foi vivir. Nun principio, ela e o seu marido, adicáronse a coidar as 
poucas vacas que tiñan, algunhas galiñas e un porco para o autoconsumo. 
A comida era escasa, porén, grazas ao seu esforzo e traballo, na súa casa 
nunca se pasou fame. O que contan os que me informan é que, o almorzo 
eran sopas de pan de broa con refrito (pois o pouco leite que daban as 
vacas era para a súa vender); o xantar sempre era caldo e unha miguiña de 
carne porco, e a cea tortilla de masa.

Dolores e o seu marido, tiveron 3 fillos varóns. Ao aumentar a familia, 
tamén aumentaron as necesidades. Debido a isto, aló polos anos 60 (1960), 
o seu marido e ela deciden converterse en leiteiros. Por desgraza, a saúde 
do home non estaba ben;  polo que sería  ela  a  única que fixera  chegar 
cartos á casa. Durante anos o seu día a día era: levantarse de noite, muxir e 
manter o gando e saír coa mula e os bidóns para comprar o leite polas 
casas para despois levalo ata ao Peñasco, e alí venderllo ao camión que 
pasaba pola única estrada que había. Xa cun anaco de día, volvía para a 
casa para atender aos fillos e ao home enfermo. Unha anécdota que me 
conta un dos informantes é que cando non tiña con quen deixar os nenos 
para poder ir facer labores fóra da casa, deixábaos atados por un nocello ao 
pé da artesa, para así ter a tranquilidade de que estaban seguros.

Co paso do tempo,  a  súa  riqueza  foi  aumentando,  pero  non por  sorte; 
senón polo seu esforzo. Foi aumentando o número de vacas, compraron 
leiras...  Dous  dos  fillos  casaron;  un deles  quedou na  casa  e,  ao  outro, 



compráronlle unha casa coas súas leiras para que formase a súa vida aló. 
Na súa casa, o número de habitantes aumentou, pois vivían, a maiores, a 
súa nora e dúas netas, porén, iso non impediu que Dolores seguise levando 
as rendas da súa casa. Era ela a que tomaba todas as decisión importantes, 
que  na  época  adoitaban  facer  os  homes  (ir  á  feira  comprar  gando  ou 
vendelo na casa, mercar maquinaria e apeiros de labranza,etc) .

Aínda que Dolores traballaba a reo diariamente, non lle faltaba tempo para 
botar a partida de noite ás cartas. Xogaba con homes e sempre apostaban 
algo. Unha vez, contan os informantes, apostaron que o perdedor meteríase 
dentro da artesa. A que gañou foi ela, como o perdedor non quería meterse 
colleuno por debaixo dos brazos e meteuno dentro mentres cantaba vitoria.

A muller da que falo, loitou por mellorar a economía e o benestar familiar 
ata a súa morte. Contan que non había ninguén que lle metese gato por 
lebre. Ela era moi espelida, aínda que pola súa condición de muller sempre 
había un “espabilado” que lle parecía poder aproveitarse. Contan que unha 
vez vendeu un becerro a un tratante de Carral; cando este veu recollelo, 
non quería pagarlle o acordado tendo xa o becerro dentro do camión. Ela, 
que descoñecía a sensación do medo, subiu ao camión e ordenoulle que 
baixase o becerro e que a súa casa no volvese, pois a palabra dunha muller 
valía tanto coma a dun home. 

Hoxe, 23 anos despois da súa morte, é recordada pola familia e veciños 
como unha muller  chea  de  coraxe  e  valentía,  da  que  todos  din  ser  un 
exemplo a seguir.  Pois,  é importante ter en conta que naqueles tempos, 
eran os homes os que gobernaban e anulaban ás mulleres. Sen coñecela, 
síntome orgullosa de que forme parte dos meus antepasados. 

